
Pili nëia moÿolelo i ia mea he höÿike honua Hawaiÿi a me ka pilina o ka 

Hawaiÿi i ka ÿäina. ÿO ka manaÿo nui o ua pepa nei, mai kinohi, ma mua 

loa hoÿi o ka loaÿa ÿana mai o ia mea he palapalaÿäina, a hiki loa mai i 

këia mau lä, ua loaÿa i ka Hawaiÿi kekahi mau ala hele e hoÿomanaÿo 

a hoÿopaÿa iho ai i ke ÿano o këlä me këia ÿäina. Ma ka hana a ma ka 

ÿölelo hoÿi i höÿike ÿia aku ai ka pilina o ke kanaka i ka ÿäina.

ÿÖlelo Mua

He ÿölelo nahenahe a nani maoli nö ka ÿölelo makuahine o nëia pae ÿäina. Wili 
ÿia ka ÿölelo hoÿopilipili i mea e hoÿokähiko iho ai i ka ÿölelo kanaka. Ahuwale 

ka manaÿo o ke kanaka i kekahi manawa. Hoÿonalonalo ‘ia ka manaÿo ÿiÿo o ka mea 
näna ia ÿölelo i kekahi manawa ma ka ‘ölelo ho‘opilipili (Piianaia, ÿa. 8). ÿAÿole ÿo ka 
nahenahe a me ka nani wale nö ke kumu e mahalo ÿia mai ai ka ÿölelo makuahine. 
He mana hoÿi ko ka ÿölelo, a paÿa ihola ke kuanaÿike Hawaiÿi i ka ÿölelo kanaka.

Wahi a kahiko “I ka ÿölelo nö ke ola, i ka ÿölelo nö ka make” (Pukui, 1983, ÿa. 129). 
Inä pau ka ÿölelo makuahine i ka make, pau pü nö hoÿi ka ÿike i paÿa ma nä hua 
ÿölelo. He ÿïpuka nä hua ÿölelo a ko käkou mau küpuna i haku ai e komo ai käkou 
i ka waihona noÿonoÿo o läkou ala. He mau meheu waiwai nä inoa ÿäina, nä inoa 
ua, nä inoa makani, nä mele, a me nä moÿolelo a nä küpuna i waiho ai i hiki ai i ko 
käkou hanauna nei ke hahai aku i ka heahea aloha o ko läkou mau leo nahenahe. 
Pëia käkou e aÿo mai ai i ke ÿano o ke kuanaÿike Hawaiÿi a me ka pilina o ke kanaka 
i ka ÿäina i ka wä e kala loa. He ala hele këia mau waihona e ÿike ai i ka ÿäina ma o 
nä maka o ke kupuna (Andrade, 2008, ÿa. 3). He ÿano höÿike honua nö ia.

Ka Höÿike Honua

He aha lä ia mea ÿo ka höÿike honua? Ma ka ÿölelo Hawaiÿi, ÿo ka höÿike honua ka 
inoa o ka geography haole. ÿO ka ÿimi noiÿi ÿana i ke ÿano o ka moe ÿana o ka ÿäina a 
me ka pilina o ke kanaka i ka ÿäina, ÿo ka geography nö ia. ÿO ka human geography 
ka mähele e wehewehe ana i ka pilina o ke kanaka i ka ÿäina. ÿO ke cartography 
kekahi mähele hou aku o ia mea ÿo ka geography haole. ÿO ia ka mähele kaha kiÿi 
i ka palapalaÿäina,1 ÿo ia hoÿi ka map. ÿO ka performance cartography ka mähele e 
höÿike ana i nä ÿano hana cartography like ÿole i palapala ÿole ÿia ma ka pepa.

ÿO ka mea hoihoi i nei mea käkau, hoÿomähelehele ÿia aÿela ua mau mea nei ma ka 
ÿölelo haole, ÿo ia hoÿi ka geography, ka human geography, ke cartography, a me 
ka performance cartography. Eia naÿe, ma ka ÿölelo makuahine o nä küpuna, he 
küpono paha ke kapa ÿia ia mau mea ÿehä ma ka inoa hoÿokahi—höÿike honua—no 

ka mea ÿo ka ÿike maka ÿana a me ka hele kino ÿana i kahi ÿäina i mea e paÿa iho ai 
ia ÿäina ma ka waihona noÿonoÿo, he geography, he human geography, he cartog-
raphy, a he performance cartography nö ia. He mau mea këia e höÿike aku ai i ke 
ÿano o ka honua. Ua akamai ko käkou poÿe küpuna i ke kapa ÿana iho i ia mea he 
höÿike honua.

ÿO ka ÿimi noiÿi ÿana a me ka huli ÿana i ka ÿike pili i ka honua, he ÿano huli honua 
nö ia. No ke aha lä i koho ÿole ÿia ai kekahi inoa e laÿa me ka huli honua ma kahi 
o ka höÿike honua? ÿO kekahi kumu paha i kapa ÿole ÿia ai ka geography he huli 
honua, ÿo ia ka manaÿo o huli honua. Ma ka huli honua ÿana, ÿaÿole paha höÿike 
leÿa ÿia ka pilina o ke kanaka a me ka ÿäina. ÿO Papahulihonua kekahi akua näna i 
hoÿokumu i ka ÿäina i kekahi mau moÿolelo a ÿo ka huli honua, ÿo ia ka hoÿokumu 
ÿana i ÿäina hou; no laila paha i kapa ÿia ai ka geology ma ka inoa ÿo huli honua a ÿo 
ka geography, ma ka inoa ÿo höÿike honua. 

I këia mau lä, ke höÿoiaÿiÿo nei nä mea ÿimi naÿauao höÿike honua haole i ka loaÿa 
ÿana mai o ka ÿike cartography i ka poÿe ÿöiwi no nä kenekulia he nui. ÿAÿole këia he 
ÿike hou i ka poÿe ÿöiwi; akä ÿokoÿa nö ke ÿano o ka hana. Paÿa maila ua ÿike nei no nä 
hanauna he nui hewahewa; ÿaÿole naÿe i käkau ÿia ma ka pepa a me ka puke hoÿi i ka 
wä i hala. Lawe ÿia maila ka palapalaÿäina i Hawaiÿi ma luna o ka waÿapä o Käpena 
Kuke mä i ka makahiki 1778. Ma mua naÿe o ka pae ÿana mai o ko Käpena Kuke 
mä waÿapä ma ke one hänau o ko käkou poÿe küpuna me ia mea he palapalaÿäina, 
ma o ka performance cartography i hoÿomanaÿo ÿia ai ka pilina o ke kanaka i ka 
ÿäina (Harley, 1992, ÿa. 522; Johnson, Louis, & Pramono, 2006, ÿa. 85). I këia mau lä, 
kapa ÿia ka hïmeni ÿana, ke oli ÿana, ka hula ÿana, a me ka hoÿopuka ÿana i ka welina, 
ka ÿölelo noÿeau, ka inoa ÿäina, ka inoa ua, a me ka inoa makani he performance 
cartography; no ka mea, ma o ua mau hana nei e hoÿopaÿa naÿau ÿia ai ke ÿano o ka 
ÿäina, ÿaÿole ma ke kaha kiÿi ÿana i palapalaÿäina ma ka pepa. Pëlä i höÿike ÿia akula 
ke ÿano o ke kuläiwi a me nä wahi a ke kanaka i ÿike maka aku ai i ka wä ma mua 
(Cosgrove & Martins, 2000; Gartner, 1998; Louis, 2004). 

Pili nëia pepa i ia mea he höÿike honua Hawaiÿi a me ka pilina o ka Hawaiÿi i ka 
honua.2 ÿO ka manaÿo nui o ua pepa nei, mai kinohi, ma mua loa hoÿi o ka loaÿa 
ÿana mai o ia mea he palapalaÿäina a hiki loa mai i këia mau lä, ua loaÿa i ka Hawaiÿi 
kekahi mau ala hele e hoÿomanaÿo a hoÿopaÿa iho ai i ke ÿano o këlä me këia ÿäina. 
Ma ka ÿölelo a ma ka hana hoÿi i höÿike ÿia aku ai ia pilina.

ÿOkoÿa ka Höÿike Honua Hawaiÿi, ÿOkoÿa ka 
Palapalaÿäina

No nä makahiki he ÿumi a ÿoi iki paha i hala iho nei, paÿi ÿia nä moÿolelo e pili ana 
i ia mea he performance cartography ma nä puke höÿike honua haole (Cosgrove 
& Martins, 2000; Gartner, 1998; Harley, 1992; Herman, 1999; Johnson, Louis, & 
Pramono, 2006; Louis, 2004). Ma mua o ke paÿi ÿia ÿana o ia mau moÿolelo, ua kuhi 
hewa paha kekahi poÿe ÿaÿohe “palapalaÿäina” ÿöiwi. Ua pololei paha, ÿaÿole paha. 
Aia nö i ka nänä ÿana. ÿAÿole nö i palapala ÿia ka ÿäina ma ka pepa i ka wä kahiko, 
akä mai ka wä o Käpena Kuke mä a hiki loa mai i ka wä e neÿe nei, kaha kiÿi ÿia ka 
ÿäina i mea e hoÿopaÿa iho ai i nä inoa ÿäina a me kahi e hele ai. Kaha kiÿi ÿia hoÿi ke 
kiÿekiÿe a me ka haÿahaÿa o nä puÿu, kahi e kahe ai nä kahawai, a me kahi o ke kapa 
kahakai. Paÿa ihola ua mau mea nei ma ka pepa. ÿAÿole naÿe i paÿa ka moÿomeheu 
a me ka loina Hawaiÿi ma ia ÿano palapalaÿäina. 

ÿO kekahi mea nui e ÿokoÿa ai ka palapalaÿäina a me ka höÿike honua Hawaiÿi, ÿo ia 
ka pilina i ka ÿäina. I këia mau lä, hiki nö ke kaha ÿia ka palapalaÿäina o ka ÿäina 
i hele kino ÿole ÿia ma o ke kamepiula a me ka ÿenehana o këia au hou nei. ÿO ka 
höÿike honua Hawaiÿi naÿe o ke au kahiko, aia nö a hele kino ÿia kekahi wahi a ÿike 
maka ÿia kona nani, lohe pepeiao ÿia kona kani, ÿai ÿia ka momona o ia ÿäina, pä ÿia 
ka ÿili i ka makani a me ka ua o ia wahi, a laila, he hiki nö paha ke haku i mele a i 
moÿolelo no kona ÿano. Ma mua o ka hele ÿana a kamaÿäina i ka ÿäina, ÿaÿohe mea 
ma ka waihona noÿonoÿo e hoÿohanohano aÿe ai i ia wahi, ÿaÿohe mele e haku aku 
ai, ÿaÿohe pilina e höÿike aku ai, ÿaÿohe manaÿo e wili pü ai ma ke ÿano he kaona.3 ‘O 
ka hana a ka Hawaiÿi, he mea ia e höÿike aku ai i ka pilina o ke kanaka i ka lani, ka 
ÿäina, ke kai, a me nä mea like ÿole e pono ai ke ola o ke kanaka Hawaiÿi. 

Ke Kai

He mea nui nö ke kai i ka höÿike honua Hawaiÿi. Lawaiÿa ÿia ka iÿa, ÿohi ÿia ka limu, 
a kuÿi ÿia ka ÿopihi; pëia e hänai ÿia ai ka ÿohana i mäÿona ka ÿöpü. Ma muli o ka 
pilina o ka lawaiÿa i ke kai, hele pinepine ÿia ka lae kahakai a me ka moana. A pëlä 
nö i hoÿomanaÿo ÿia ai kahi küpono e lü ai i ka heÿe, e huki ai i ka ulua, e luÿu ai i ka 
wana, a e lawaiÿa ai nö hoÿi i ka mahimahi. Ma ka moÿolelo ÿana aku i ka ÿohana a 
me ka hoa, pëlä nö i höÿike ÿia ai kahi e hele ai i ka wä i loaÿa ÿole ai ka palapalaÿäina 
i ka Hawaiÿi.

ÿOiai he mea koÿikoÿi ke kai i ka nohona Hawaiÿi, kapa ÿia ke kapa kahakai i inoa e 
ka poÿe lawaiÿa, ka poÿe hoe waÿa, a me ka poÿe heÿe nalu. I kekahi manawa, ÿokoÿa 
ka inoa ÿäina, a ÿokoÿa ka inoa kai. ÿO Kou ka ÿäina, ÿo Ke-Kai-o-Mämala ka nalu 
kaulana (Ka Hoku o Hawaii, Këkëmapa 15, 1910). ÿO Häna ka ÿäina, ÿo Pühele ka 
nalu (Ke Ola o Hawaii, Malaki 1, 1884). ÿAÿole i pau këia ÿano höÿike honua Hawaiÿi 
i ka haÿalele loa. Kapa ÿia nö nä wahi heÿe nalu a hiki i këia mau lä. ÿO ka mea 
minamina naÿe, i ka hapanui o ka manawa he inoa haole nö ia. 

E like hoÿi me ke kapa ÿana i ka nalu e ka poÿe heÿe nalu, kapa ÿia nö hoÿi nä koÿa e 
ka lawaiÿa. Hänai ÿia ka iÿa ma nä koÿa a he inoa paha ko këlä me këia koÿa. ÿOiai no 
ke kahu mälama o ia wahi ke kuleana e lawaiÿa ai ma laila, he mea huna nä inoa 
koÿa. ÿAÿole hoÿolaha ÿia a laha. Maopopo naÿe nä inoa i ka poÿe na läkou ia wahi 
e mälama a me ke kupa o ia wahi. 

Kapa ÿia hoÿi kekahi mau iÿa o ke kai, ÿo ia hoÿi nä ÿaumäkua, ma ko läkou inoa 
ponoÿï e laÿa me ka manö. He keu a ke kaulana ke akua manö ÿo Kaÿahupähau ma 
Pu‘uloa, O‘ahu. Ma ke mele ‘o Püpü a‘o ‘Ewa kapa ‘ia ia ‘äina “he alahula Pu‘uloa, 
he ala hele no Ka‘ahupähau.” He kai maluhia nö ia; ‘a‘ole e pilikia ke kanaka i ka 
manö no ka noho kia‘i ‘ana mai o Ka‘ahupähau ma Pu‘uloa. Ma muli o ka pilina 
o ke kanaka i ka ÿaumakua, ÿo ia ke kumu e kapa ÿia aku ai ia mau iÿa ma ko läkou 
inoa ponoÿï, a he mea hoÿi këia e höÿike aku ai i ka pilina o ka Hawaiÿi i ke kai a me 
ke akua. ÿAÿole kau palena ÿia ka höÿike honua ma ka ÿäina wale iho nö.

ÿO kekahi laÿana e höÿike aku ana i ka pilina o ke kanaka i ke kai a me ka pilina hoÿi 
o ke kai i ka ÿäina, ÿo ia ke kapa ÿia ÿana o ka ÿäina no ke kai. ÿO nä kai ÿewalu kahi 
inoa kapakapa no ka pae ÿäina Hawaiÿi. Kapa ÿia ka ÿäina no nä köä kai. A eia kekahi 
laÿana: ÿo Kaiÿama ka inoa o kekahi awäwa ma Oÿahu; ÿaÿole këia inoa he inoa no 
ka ÿäpana ÿäina e pili ana i kai. Eia hou, he mau wahi i kapa ‘ia ka inoa ‘o Kailua. ÿO 
kekahi o ua mau Kailua nei, holo ka ÿäina mai uka a i kai. A pëlä pü nö hoÿi me ke 
ahupuaÿa ÿo Kaipäpaÿu ma ka moku ÿo Oÿahualua.

ÿO kekahi mea e pili ai ke kanaka i ke kai, he ala ia e holo aku ai i nä ÿäina like ÿole o 
ka pae ÿäina Hawaiÿi. ÿO ke kai hoÿi ka mea e pili ai ko Hawaiÿi a me ko ka Päkïpika 
(Hauofa, Waddell, Naidu, & University of the South Pacific, 1993). Hahai akula ka 
hoÿokele waÿa i ka hökü, ke ao, ka mahina, ka makani, ka manu, a me ke ÿano o ka 
manawa me he “palapalaÿäina” lä. Höÿike ÿia ke ala hele e hiki aku ai i ka ÿäina ÿë 
ma o ua mau höÿailona nei.

Ka ÿÄina

Hö‘ike ‘ia ke ‘ano o ka ‘äina ma kekahi mau inoa ‘äina, a no laila, he ‘ano hö‘ike 
honua nö ia. He mana ko ka ÿölelo a he mana nö hoÿi ko ka inoa ÿäina. Ke puaÿi ÿia 
nä inoa ÿäina kahiko, hoÿopuka pü ÿia ka manaÿo, ka ÿölelo, a me ke kuanaÿike o nä 
kupa ÿäina i hala. ÿAÿole paha i like a like ke kuanaÿike o ko ke au kahiko a me ko ke 
au hou e neÿe nei. Wahi a kahiko, kohu like ÿo Lëÿahi me ka lae o ke ÿahi, ke nänä 
aku. ÿO ia ke kumu i kapa ÿia aku ai ia wahi kaulana o Oÿahu ma nä inoa ÿelua, ÿo ia 
hoÿi ÿo Laeÿahi läua ÿo Lëÿahi. Pëlä pü nö hoÿi me Kaÿaluÿalu ma ka moku o Keawe. 
Mea mai nä küpuna i hala, kohu like ke poÿi ÿana mai o ka nalu o ia wahi me ka 
ÿaluÿalu a me ka minomino, a no laila i kapa ÿia ai ia wahi ÿo Kaÿaluÿalu.

I ke kapa ÿia ÿana o nä wahi pana e nä küpuna, kapa ÿia paha ka ÿäina no kona moe 
ÿana a me kona hiÿohiÿona e laÿa me Mauna Loa läua ÿo Mauna Kea ma ka moku ÿo 
Hawaiÿi. Loloa ÿo Mauna Loa a keakea ÿo Mauna Kea i ka wä e loaÿa ai ka hau. Kapa 
ÿia ÿo Waiÿehu ma Maui no kona ÿano he wahi kaulana i ka wailele. Ke pä mai ke ahe, 
pä mai hoÿi ka ÿehu o ka wai (Pukui, Elbert, & Mookini, 1984, ÿa. 221). No ka nui o 
nä pünäwai a me nä kahawai e kïkï ana, pëlä i loaÿa ai ka inoa ÿo Waikïkï, he wahi 
kaulana palena ÿole ma Oÿahu. Mänoanoa a äkea ka hiÿohiÿona o Mänoa, no laila i 
kapa ÿia ai ia ahupuaÿa ma kona inoa.

Kapa ÿia hoÿi ka ÿäina no nä mea e waiwai ai a e momona ai ia wahi. Momona ke 
kö o Köloa ma Kauaÿi. Puÿu ka nuku ke ÿai ÿia ka ulua o Kapukaulua ma Molokaÿi. 
Mäÿona ka ÿöpü o ke kamaÿäina o ke ahupuaÿa ÿo Keÿanae ma ka mokupuni ÿo Maui 
i ka lawaiÿa ÿana; kapa ÿia ia wahi no ka ÿanae, he iÿa lawaiÿa nui ÿia ma laila. Inu a 
kena ko Maui i Nä Wai ÿEhä ÿo ia hoÿi ÿo Waikapü, Wailuku, Waiheÿe, a me Waiÿehu. 

Pili pü nä inoa ÿäina i nä hana kaulana o ia wahi i kekahi manawa e laÿa me 
Wailuku, ma ka mokupuni ÿo Maui, kahi i pepehi ÿia ai ka hapanui o nä koa o 
Kalaniÿöpuÿu e Kahekili mä (ÿo ia puke like, ÿa. 225). Pëlä pü nö hoÿi me Kepaniwai, 
ka inoa hoÿi o kekahi kahua kaua ma Wailuku, ma laila i eo aku ai ÿo Kalaniküpule 
iä Kamehameha. No ka nui o nä kupapaÿu e pani ana i ke kahawai o ÿÏao i kapa ÿia 
ai kona inoa ÿo Kepaniwai (Pukui, Elbert, & Mookini, 1984, ÿa. 109). Kapa ÿia hoÿi 
ÿo Waikapü no ka pü a Puapualenalena, he kupua ÿïlio, i hoÿokani ai ma kahi o ia 
wahi (ÿo ia puke like, ÿa. 223). 

He inoa ko këlä ua këia ua a puni ka pae ‘äina nei, a pëlä pü nö ho‘i nä makani. 
ÿOkoÿa ke ÿano o ka ua a me ka makani ma nä wahi like ÿole; no laila, ÿokoÿa ko läkou 
inoa ma këlä me këia ÿäina. Eia ihola kekahi laÿana mai loko mai o ka moÿolelo ÿo 
Ka Ipu Makani o Laamaomao (1991):

 
Aia la, aia la, ke kau mai la ke ao makani, 
O ka pali ale ko Hilo makani, 
He pakiele ko Waiakea, 
He makani ko Hana he ai maunu, 
He kaomi, he kapae, 
He hoolua, he lauawaawa, 
He paiolopaowa, he halemauu, 
He kiu, he kona, 
He Kohola-pehu ko Kipahulu, 
Kohola-lele iho no ilaila (Nakuina, 1991, ÿa. 67–68)

 
He ÿano “palapalaÿäina” ka laÿana i luna aÿe nei ‘o ia ho‘i ke höike a‘e nei i ke äno 
o ka ÿäina. He laÿana helu ÿekahi këia no ka mea helu papa ÿia aku nä inoa ua a me 
nä inoa makani me ka höÿike pü ÿana mai i ko läkou wahi e hele ai. 

Kui ÿia ka inoa ÿäina, ka inoa ua, a me ka inoa makani i lei aloha ma ke mele a me 
ke oli. Ke hïmeni ÿia a oli ÿia paha ia mau inoa, lei ka Hawaiÿi i ka lei poina ÿole o ko 
käkou one hänau. Höÿike ÿia nö ke aloha i ka ÿäina ma ka hua ÿölelo a me ke kaona 
a ka haku mele e wili pü ai. Ke lohe ÿia ke mele no ke one hänau o ke kanaka, hü 
aÿe ke aloha no ka ÿäina pülama ÿia. Hoÿomanaÿo ÿia paha ka nani o ia ÿäina a hä‘upu 
nö hoÿi paha nä haliÿa aloha ma ka naÿau a me ka waihona noÿonoÿo o ke kupa. Aia 
ma ke mele kahiko nä leo o nä küpuna i hala.

I mea e höÿike aku ai i ke aloha nui i ke one hänau, kü aÿe paha ka Hawaiÿi ke lohe 
ÿia ka inoa o ko käkou kuläiwi ma ke mele. ÿAÿole i poina i nëia wahi mea käkau 
ka moÿolelo a kekahi kupuna i haÿi aku ai ma ka ÿaha kükä o ka Native Hawaiian 
Education Association no käna moÿopuna, penei: Aia läua ‘o käna mo‘o lei ma 
ka ÿaha mele. Nalowale akula ua mo‘opuna lä. No laila, i ka wä e noho mälie ana 
ke anaina, hïmeni akula ua kupuna wahine nei i ke mele no kona one hänau, no 
Molokaÿi. ÿAÿole i ÿemo, kü haÿaheo aÿela käna moÿopuna. Pëlä nö ua kupuna ala 
i ÿike ai i kahi o käna lei a loaÿa läua kekahi i kekahi. Pili nö ke kanaka i kona one 
hänau a pili ho‘i nä mele i ke aloha ÿäina. Like akula ka hana a ka ÿohana o këia 

wahi mea käkau. A hiki loa mai i ke au e neÿe nei, ke lohe ÿia ke mele ÿo “ÿOhuÿohu 
ÿo Kahakuloa” e ka ÿohana, kü haÿaheo ka ÿohana holoÿokoÿa me ka hïmeni pü ÿana 
aku i ke mele. Ma muli o ko mäkou hïmeni ÿana me ke aloha nui, maopopo i ka 
lehulehu no Kahakuloa mai nö ka ÿohana. Käkaÿikahi paha këia ÿano hana i këia 
mau lä, akä mau nö kona külana he höÿike honua Hawai‘i. He mea këia e höÿike 
aku ai i ka pilina hemo ÿole o ka ÿohana i ke kuläiwi.

I kekahi manawa, no ka pili paÿa o ke kupa i ka ÿäina, ke hoÿomanaÿo ÿia ka inoa 
ÿäina, hoÿomanaÿo pü ÿia nö hoÿi nä ÿohana o ia kuläiwi. Kapa ÿia ka poÿe o Kahakuloa, 
Maui, he lehua. Nui nä manaÿo o lehua. Kaulana ia wahi i ka lawaiÿa ÿana, a ÿo ka 
loea lawaiÿa kekahi manaÿo o lehua. He awäwa mahiÿai kaulana nö ia, a ÿo ka lehua 
kekahi ÿano kalo i kanu ÿia ma Kahakuloa. Wahi a nä küpuna, ulu maikaÿi aÿe ke 
kumu lehua ma Kahakuloa, a ÿo ia kekahi manaÿo o lehua. Eia mai kekahi mau 
ÿölelo no nä kupa o ia awäwa a me Kaukini, he mauna o Kahakuloa, ÿo ia hoÿi “e hoÿi 
ka lehua o Kaukini” (Handy, Handy, & Pukui, 1972, ÿa. 495), “Kuinalehua o Kaukini” 
(Kahananui, 1875, ÿa. 1), a “ÿohuÿohu ÿo Kahakuloa i ka pua lehua.” Hoÿohälikelike 
ÿia nä kupa o Kahakuloa me ka lehua. He lehua nö nä kupa ma ke ÿano he mea pili 
i ke kai, ke kalo, ke kuahiwi, ke kumuläÿau a pëlä wale aku. A he ÿano höÿike honua 
Hawaiÿi nö këia. 

Haku ÿia ke mele ‘äina e hoÿohanohano aÿe ai i nä wahi pana. Helu papa ÿia paha 
ka nani, ka ÿoluÿolu, a me ka waiwai o ka ÿäina, a helu ÿia nö hoÿi paha ke ÿano o ka 
ÿäina. Eia ihola kekahi laÿana:

 
He aloha no Kaÿuiki lä 
ÿAu ana i ke kai lä 
Me he manu ala 
Eia mai au ÿo Lomiana 
Ke kuewe hale o ka ulu läÿau 
Kaÿu hana ÿike o ka pana pua 
Ke ÿike aku au he ulua ÿoe 
Eia mai au hapa ÿilikini 
Keiki o ka ula lae läÿau 
Haÿina ÿia mai ka puana 
Molokini alo i ka ÿehu a ke kai. (Kanahele, 2005, ÿa. 27)

I ke mele i palapala ÿia ma luna aÿe nei, höÿike ÿia aku ke aloha o ka haku mele 
iä Kaÿuiki. He ÿölelo noÿeau ÿo “ÿAu i ke kai me he manu ala,” a ÿo ka manaÿo o ia 
ÿölelo noÿeau, ÿike ÿia ka puÿu mai kahi ma ÿö loa aku ma ka moana (Pukui, 1983, ÿa. 
28). Hoÿohälikelike ÿia ka puÿu a me ka manu, ÿo ia hoÿi ‘elua mau mea i launa ÿole 
ke noÿonoÿo lihi aÿe. Eia naÿe, ma ua ÿölelo noÿeau nei, hoÿohälikelike ÿia läua ÿelua. 
Nalo paha ka manaÿo i ka poÿe i ÿike ÿole i ia mea he kaona a me nä känaka i ÿike 
ÿole i ka manaÿo o ka ÿölelo noÿeau no ka mea ÿelua ona manaÿo: ÿau i ke kai me he 
manu ala a he puÿu i ÿike ÿia mai kahi mamao aku. 

Pili ka hiku o ka lälani i ia mea he ulua. He mau manaÿo hoÿi ko ka hua ‘ölelo ‘o 
ulua. He ÿano iÿa ka ulua. He mauna ÿo Kaÿuiki e pili ana i ke kai, a mai ia kai, 
mali‘a he mau wahi küpono i ka lawaiÿa ulua. ÿO ka ipo kekahi manaÿo. No laila, 
he mele hoÿoipoipo a he mele aloha ÿäina paha këia. Maliÿa paha, hoÿohälikelike ÿia 
ka ipo aloha a me ka ÿäina aloha ma o ke kaona. He mau kaona hou aku paha ko 
këia lälani mele, akä aia i ka haku mele ka manaÿo ‘oiaÿiÿo. Ua ahuwale paha kekahi 
manaÿo; ua nalo paha kekahi. Kainö, pili ke mele ma luna aÿe nei i ka mauna a i ke 
kai wale nö paha, eia kä, he kaona paha ko ke mele. No laila, e ka hoa heluhelu ë, 
ÿaÿole paha käua e lele ma ka pali koaÿe.

ÿO ka ÿölelo noÿeau no ka ÿäina kekahi höÿike honua Hawaiÿi a he kia hoÿomanaÿo 
e paÿa ai ka “palapalaÿäina” ma ka waihona noÿonoÿo o ka Hawaiÿi. Wili pü ÿia ka 
ÿölelo noÿeau me ke mele, ke oli, ka welina, a me ka moÿolelo. He keu aku ÿo Mary 
Kawena Pukui a ka mea käkau akamai loa o ke kenekulia iwakälua, a näna nö i 
höÿiliÿili a paÿi i nä ÿölelo noÿeau he 2,942 ma käna puke ÿo ÿÖlelo Noÿeau: Hawaiian 

Proverbs and Poetical Sayings (1983).4 A ÿo nä ÿölelo noÿeau o ia puke, pili he kanahä 
pakeneka—ÿo ia hoÿi he 1,200 ÿölelo noÿeau—i nä inoa wahi pana (Näone, 2008, 
ÿa. 317). He mea këia e höÿoia aÿe ai i ka waiwai o nä ÿölelo noÿeau ma ke ÿano he 
höÿike honua Hawaiÿi. 

Hoÿohanohano ÿia hoÿi nä mokupuni ma o ka ÿölelo noÿeau. Wahi a Pukui, no ka 
nui o ka mokupuni ÿo Hawaiÿi, näna paha e alakaÿi i ko ka pae ÿäina Hawaiÿi ma 
ka ÿölelo, “Ku kaÿapä ia Hawaiÿi, he moku nui” (1983, ÿa. 203). ÿO “Hawaiÿi kuauli” 
kekahi ÿölelo noÿeau kaulana no ka mokupuni nui (ÿo ia puke ho‘okahi, ÿa. 60). Kuÿi 
ka lono, ÿo “Maui no ka ÿoi” (ÿo ia puke ho‘okahi, ÿa. 234). Mea mai ko Oÿahu, ÿo 

“Oÿahu, ka ÿönohi o na kai” (ÿo ia puke ho‘okahi, ÿa. 257). Wahi a ko Kauaÿi, “maikaÿi 
Kauaÿi, hemolele i ka mälie” (ÿo ia puke ho‘okahi, ÿa. 224) a “O Kauaÿi nui moku 
lehua, ÿäina nui makekau (ÿo ia puke ho‘okahi, ÿa. 266).

Ho‘ohana ‘ia ka inoa ‘äina ma ka ‘ölelo no‘eau i mea e kuhi ai i ka mana‘o o nä 
hua ‘ölelo o loko o ia inoa. I la‘ana maika‘i ‘o Kalalau ma këia mau ‘ölelo no‘eau, 
penei: “Hala i Kaua‘i i Kalalau” a me “Molale loa nö kumupali o Kalalau” (Pukui, 
1983, ‘a. 52, 238). ÿO ka inoa ÿäina ke kahua e kükulu ÿia aÿe ai ka ÿölelo noÿeau. Pili 
paÿa ka ÿölelo noÿeau a me kahi nona ia inoa. He keu aku ÿo Kalalau a ke kaulana 
ma këia ÿano ÿölelo hoÿopilipili. Hoÿohälikelike ÿia ke ÿano o ke kanaka ma o ke 
kuhikuhi ÿana i kona wahi i hele aku ai ma kekahi mau ÿölelo noÿeau. Aia paha i 
Kalalau nä känaka ÿaeÿa a kuewa hoÿi ke lalau ka hele ÿana. A pëlä pü nö hoÿi me 
nä känaka i lalau ka noÿonoÿo. Eia kekahi mau laÿana kaulana mai ka puke ÿo ÿÖlelo 

Noÿeau: “Hala i Kauaÿi i Kalalau” läua ÿo “Molale loa nö kumupali o Kalalau” (Pukui, 
1983, ÿa. 52, 238). ÿO “Aia aku la no i Kiÿilau” (Pukui, 1983, ÿa. 5) kekahi laÿana. Ma 
muli o ka manaÿo o kiÿilau, ÿo ia hoÿi ka halihali pinepine ÿana i kekahi mau mea, 
hoÿohenehene ÿia a hoÿohälikelike ÿia hoÿi nä känaka hele i ÿö a i ÿaneÿi me he pinao 
lä. He mau känaka puaÿohi paha läkou. Eia kekahi, he laÿana hoÿi ÿo “Aia aku la 
paha i Kiolakaÿa” (ÿo ia puke ho‘okahi, ÿo ia ÿaoÿao ho‘okahi). ÿO kiola kaÿa kahi 
ÿölelo no ke kanaka näna e kiloi aku i kekahi mea, a ma hope iho, ÿimi aku i ia mea 
ho‘okahi. ÿO “Aia aku nei paha i Kaiholena” kekahi ÿölelo no ke kanaka lolena hoÿi 
no ka mea ÿo moloä kekahi manaÿo o “lena” (Pukui, 1983, ÿa. 6). ÿO ka inoa ÿäina ka 
paepae pöhaku o ua mau ÿölelo noÿeau nei. 

Nahenahe nä ÿölelo noÿeau i helu papa ÿia aÿe nei no ka pilina i ka inoa ÿäina 
maoli. ÿAÿole haku wale ÿia nä inoa ÿäina e kü aÿe ai ka ÿölelo noÿeau i ka manaÿo 
o ka mea näna i haku (Pukui, Elbert, & Mookini, 1984, ÿa. 266–267). Ke lohe ÿia nä 
ÿölelo noÿeau, aia nö paha ka hoÿomaopopo ÿana i ka mäkaukau ÿölelo o ke anaina. 
Hala paha ka manaÿo i ke kanaka poeko ÿole ma ka ÿölelo kanaka, ke kanaka i 
ÿike ÿole i ka manaÿo o ia inoa, a i ÿole i ke kanaka kamaÿäina ÿole hoÿi i ia wahi. 
Aia nö a kamaÿäina ka manaÿo a me ka hiÿohiÿona o nä wahi pana, a laila paha e 
hoÿomaopopo iho ai i ke kaona. ÿO ka ÿölelo noÿeau kekahi ala hele e höÿike aÿe ai i 
ke ÿano o ka honua a me ka pilina o ka Hawaiÿi i ka ÿäina.

He höÿike honua hoÿi ka haku ÿana i welina. He pono ke paÿa i ka haku welina nä 
loina Hawaiÿi e aloha aku ai i këlä anaina, këia anaina. Ke haku ÿia ka welina, wili 
pü ÿia hoÿi ke aloha i ke anaina a me nä känaka i hehi mua i ia ÿäina a me nä känaka 
e ola nei. Aloha ÿia hoÿi nä wahi like ÿole o ka ÿäina mai uka a i kai, mai ka lani a i ke 
kai hohonu, mai ka wao akua a i ka wao kanaka. Aloha ÿia nö paha nä känaka a me 
nä wahi a pau mai kekahi pae a i kekahi pae aku, mai ka piÿi ÿana a ka lä i ka hikina 
a i ka welona a ka lä i ke komohana. ÿO ka welina kekahi mea e hoÿokaÿina iho ai i 
nä wahi ma ka honua a me ke külana kanaka me he “palapalaÿäina” lä.

I ke kuanaÿike Hawaiÿi a me ka höÿike honua Hawaiÿi e ÿike pinepine ÿia ai ke 
kaÿina. Puka mai ka lä ma ka hikina a laila napoÿo ka lä ma ke komohana: ÿo ka 
hikina ma mua a ÿo ke komohana ma hope. Aloha mua ÿia ko ka hikina a laila ko 
ke komohana ma ka welina e laÿa me, “Auhea oukou e na kanaka mai Hawaii a 
Kauai, a me na hoahanau, me na haumana, a me na kanaka ma lalo iho o ke alii.” 
(“He olelo,” 1834). Eia kekahi laÿana:

 
Auhea oukou e ko Hawaii; a me ko Maui hikina, a me ko 
Maui komohana, o ko Lanai a me ko Molokai, o ko Oahu 
a me ko Kauai, a me ko Niihau. E hoolohe, e na aina o 
Hawaii nei a me ka poe no hoi e noho nei iloko o keia hale. 
(Puapuakea, 1835, ÿa. 187–188)

 
Helu papa ÿia a aloha ÿia hoÿi nä moku ÿäina nui o Hawaiÿi mai ka hikina a i ke 
komohana. Aloha mua ÿia ke aliÿi a laila ka makaÿäinana e like me këia: “Auhea 
oukou, e na lii, na luna, na konohiki, na kumu, a me na kanaka...” (“No ka 
ahaolelo,” 1837). Eia kekahi:

 
E kuu Lahui ponoi mai ka la hiki i Ha’eha’e a ka moku kaili 
la o Niihau, ka i’o o kuu mau i’o, ka iwi o kuu mau iwi, 
mai ka Lani Alii e noho ana ma ka noho Alii a i kona lalani 
pololei, mai ka nui a ka iki a ia kakou hoakanaka no a pau... 
(“I hookahi puuwai,” 1888)

 
He mea ka laÿana ma luna aÿe e höÿike aku ai i ke aloha o ka mea käkau i kona 
lähui, kona mau küpuna, a me ke kanaka. Aloha ÿia nö kona Lähui aloha mai ka 
hikina a i ke komohana a mai ke aliÿi a i ka mea iki. ÿO ke kupuna ma mua a ÿo 
ke kamaiki ma hope. Pëlä i hoÿokaÿina ÿia ai nä külana like ÿole. Pëlä nö ka höÿike 
honua Hawaiÿi.

Ke Aliÿi a me ke Kanaka

He aliÿi ka ÿäina, he kauä ke kanaka. Pülama ÿia nö ka ÿäina me he aliÿi lä. ÿAÿole ka 
ÿäina he mea e küÿai aku ai a e küÿai mai ai hoÿi. ÿO ka ÿäina ke kaikuaÿana a me ke 
aliÿi hoÿi o ke kanaka; he pili koko nö. Na ka ÿäina e hänai ke kanaka a na ke kanaka 
e mälama ka ÿäina. Höÿike ÿia nö ka pilina hemo ÿole o ka ÿäina, ke aliÿi, a me ke 
kanaka ma ka ÿölelo hoÿopilipili, ke wili pü ÿia ka inoa ÿäina a me ke aliÿi näna i 
mälama i nä känaka o ia wahi, e laÿa me: Moku-o-Keawe, Maui-a-Kama[läläwalu], 
nä-hono-a-Piÿilani,5 Oÿahu-a-Lua, Oÿahu-a-Käkuhihewa, Kauaÿi-o-Mano[kalanipö], 
a me Niÿihau-o-Kahelelani. 

Ola nä moÿolelo o kekahi mau aliÿi a hiki i këia mau lä e laÿa me ke kapa ÿia ÿana 
o ka heiau ÿo Piÿilanihale no ke aliÿi nona ka inoa ÿo Piÿilani. Eia nö kekahi laÿana, 
i ÿole e poina ÿo Kamehameha läua ÿo Kïwalaÿö, kapa ÿia he mau pöhaku ma kahi 
o ke kahua kaua ÿo Mokuÿöhai no ko läua mau inoa. Kapa ÿia hoÿi nä alanui, nä 
mokulele, nä hökele, nä hale keÿena, nä kikowaena küÿai, a me nä kula no nä aliÿi 
i këia mau lä. Hoÿomanaÿo ÿia hoÿi nä aliÿi i hala he mau hanauna aku nei ma nä 
ÿölelo hoÿopilipili o nä mokupuni.6 ÿO ka ÿölelo hoÿomaikaÿi helu ÿekahi i ke aliÿi, ÿo 
ia nö ka hoÿomanaÿo ÿana i kona inoa no nä kau a kau; ÿaÿole e poina kona moÿolelo 
a me käna hana. Hoÿomanaÿo wale ÿia paha nä inoa o nä aliÿi i hala ke maikaÿi ka 
mälama ÿia ÿana o ka ÿäina a me ka makaÿäinana e ke aliÿi.

Ka Panina

Ua noho a kupa nä ÿöiwi o Hawaiÿi nei i nëia pae ÿäina no nä makahiki he ÿelua 
kaukani a ÿoi iki aÿe i kaÿa hope aku nei. Hänau a hänai ÿia nä kamaiki ma ko käkou 
one hänau a kanu ÿia hoÿi nä küpuna ma ko käkou kuläiwi. Pili paÿa käkou i nä 
küpuna na läkou i mälama i ka ÿäina no ka pono o nä hanauna e hiki mai ana. A 
he pilina hemo ÿole hoÿi ko käkou i nä kuläiwi pülama nui ÿia. Maopopo iä käkou 
ke ÿano o ka ua a me ka makani o ko käkou one hänau, kahi maikaÿi e heÿe nalu 
ai, kahi e hoÿolei ÿupena ai, a me kahi e kanu ai i ka huli. Ua hana a walea no nä 
makahiki he nui hewahewa.

Ma mua naÿe o nä makahiki he ÿumi a ÿoi iki i hala aku nei, e kuhi hewa ana 
kekahi mau känaka küwaho i ka loaÿa ÿole o ka ÿike cartography i ka poÿe Hawaiÿi. 
Inä i pololei ua kuhi lä, inä ua hiki ÿole mai nä küpuna i Hawaiÿi nei. Pehea lä i 
laukanaka ai nä mokupuni o këia pae ÿäina? ÿO ka hökü, ke ao, ka mahina, ka 
makani, ka manu, a me ke ÿano o ka manawa ka “palapalaÿäina” e höÿike mai ana 
i ke ala i Hawaiÿi. 

Kainö, ÿaÿole launa ka ÿike ÿöiwi me ka ÿike noiÿi haole e paÿi mau ÿia ma nä moÿolelo 
höÿike honua i loiloi ÿia e nä laeÿula höÿike honua; eia naÿe, ke hoihoi mai nei ka 
mähele höÿike honua i ko ka ÿöiwi ÿike no ka mea he waiwai ko käkou ÿike. ÿO ko 
Hawaiÿi höÿike honua, he höÿike maoli nö ia. Ma o ke kapa ÿana i ka inoa ÿäina, ua, 
a makani; ke mele ÿana i ke mele; ke oli ÿana i ke oli; ka moÿolelo ÿana i ka moÿolelo; 
ka hoÿopuka ÿana i ka welina; a me ka nänä ÿana i nä höÿailona a me nä ÿöuli o ka 
lani, ka ÿäina, a me ke kai e hoÿopaÿa ÿia ai ka ÿäina i loko o ka waihona noÿonoÿo o 
ka Hawaiÿi. Ma ka hana a ma ka ÿölelo hoÿi i paÿa naÿau ai ka höÿike honua Hawaiÿi.

No ka Mea Käkau

‘O Katrina-Ann R. Kapäÿanaokaläokeola Näkoa Oliveira ka luna ho‘omalu o  
Kawaihuelani, ka hälau ‘ölelo Hawai‘i o ke kulanui o Hawaiÿi ma Mänoa a he hope 
polopeka (associate professor) nö ho‘i ‘o ia. Ua puka aku ‘o ia mai ke kulanui o 
Hawai‘i ma Mänoa me käna kekelë lae‘ula hö‘ike honua.

Mana‘o

1 He mau manaÿo ko palapalaÿäina ma këia pepa. ÿO kekahi manaÿo he map maoli 
nö ia, ÿo ia hoÿi ka höÿike ÿana i ke ÿano o ka ÿäina ma ka pepa. A no ia kumu i kapa 
ÿia ai ka map he palapalaÿäina e ko käkou poÿe küpuna aloha. I kekahi manawa naÿe, 
ma ka puanaÿï e käkau ÿia ai ÿo “palapalaÿäina.” He mea këia e höÿike aku ai i ka 
manaÿo he ÿano map paha këia i ka höÿike honua Hawaiÿi, akä ÿaÿole naÿe küpono 
ka ÿölelo ÿo palapalaÿäina no ka mea ÿaÿole i käkau a palapala ÿia hoÿi këia ÿano ÿike 
ma ka pepa i ka wä ma mua.

2 ÿO ka manaÿo o honua ma këia pepa, ÿo ia nä mea a pau mai ka lani a i ke kai 
hohonu, ÿo ka lani ÿoe, ÿo ka ÿäina ÿoe, ÿo ke kai ÿoe.

3 Koe nä moÿolelo a me nä mele i lohe ÿia mai ka waha aku o kekahi kanaka näna 
i hele i ia wahi ma mua.

4 ÿAÿole pau nä ÿölelo noÿeau a pau loa i ke paÿi ÿia ma käna puke.

5 ÿO “nä-hono-aÿo-Piÿilani” a me “nä-hono-o-Piÿilani” kekahi mau ÿölelo, akä, ‘ike 
nui ‘ia ‘o “nä-hono-a‘o-Pi‘ilani” ma nä mele. He mau inoa kapakapa ua mau inoa 
nei no Maui ma muli o ka nui o nä hono i naÿi ÿia e Piÿilani ma Maui komohana, 
Kahoÿolawe, Länaÿi, a me Molokaÿi, ÿo ia hoÿi ÿo Honokahua, Honokeana, 
Honoköhau, Honoköwai, Honolua, a me Hononana (Pukui, Elbert, & Mookini, 
1984, ÿa. 48).

6 Hoÿomanaÿo ÿia hoÿi nä aliÿi no kä läkou ÿölelo kaulana e laÿa me “külia i ka 
nuÿu,” “ÿonipaÿa,” a “ua mau ke ea o ka ÿäina i ka pono.” ÿO ia nä ÿölelo a nä ali‘i ÿo 
Kapiÿolani, Liliÿuokalani, a me Kauikeaouli i hoÿopuka aku ai.


